
A MULLEREN ARREDOR DE SI 

Carmen Blanco 

I.B. Nª Sª dos Olios Grandes 

Lugo 

A Elvira Cuevillas 

-¿Calé a obra ideal que quixera ter escrito( ... )? 

- A visión e vivencia de Galicia --do mundo- a traveso dunha natureza 

femenina, case anxélica ( .. .) 

(«Parladoiro» de Cosme Barreiros con Otero Pedrayo) 

Numerosos son los autores que han sublimado poéticamente el rol y lafigura de la 

campesina-madre gallega, hablando de su poder y afirmando la igualdad de derechos de 

que disfrutaban, igualdad muy relativa y que aparentemente no cuestiona el hecho de que 

sea el padre, o el abuelo, el «jefe de familia ». Además, esa autoridad se le concede a la 

mujer madre, y no a la mujer, y se ejercerá sobre lo doméstico, y no sobre las tierras. 

Cuando se trata de tierras, es el pater familias el que toma las decisiones . ( ... )Sólo cuando 

la mujer es viuda o madre soltera, ésta juega un papel en que se le reconoce su 

poder social. En ambos casos, ya no será una mujer, sino unha madre , y 

la percepción simbólica será diferente. 

(Lourdes Méndez,Cousas de mulleres) 

A crítica literaria, ó considera-la novela Arredor de si (1930) de Ramón 

Otero Pedrayo, ten minusvalorado a presencia e a importancia da muller nesta 

obra, insistindo, por exemplo, no carácter innecesario de tódolos personaxes 

femininos, ou mesmo afirmando que figuras como a da Marquesa Florinda 

carecían de funcionalidade no relato 1• 

Se analizamos a fondo a novela sen prexuícios androcéntricos, podemos 

observar que a presencia feminina é moi considerable nela, aparecendo alusións 

constantes a mulleres concretas e reflexións sobre as mulleres e a muller en 

xeral. Ademais, tanto esta presencia xenérica feO?-inina coma algúns personaxes 

<leste sexo en particular cumpren unha función fundamental na propia es-

tructura da narración. Por suposto, como é lóxico nunha novela de protagonista, 

as figuras femininas -como as masculinas- xiran en tomo ó personaxe 

central, Adrián Solovio, senda, polo tanto, personaxes secundarios. Mais o 

feíto de seren secundarios non quere dicir que sexan superfluos ou que carezan 

de importancia no conxunto do relato. Pola contra, no que respecta ás mulleres, 

este feito resulta altamente significativo, xa que na estructura da obra o sexo 

feminino encama un esencial «segundo papel» que se corresponde precisamen

te co rol xogado polo segundo sexo na estructura social na que a propia novela 

se inscribe. As mulleres teñen, pois, en Arredor de si unha función secundaria 

pero fundamental, sendo elementos básicos para a evolución ideolóxica e vital 

do protagonista Adrián Solovio. 

VISIÓN DA MULLER 

Como corresponde a unha novela de formación e á propia etapa vital do 

protagonista -que se atopa na súa xuventude-, a preocupación polo sexo e 

o amor é unha constante que se materializa na preocupación pola muller, aínda 

que este non sexa o seu primeiro centro de interese. 

Ó longo da- obra son presentadas numerosas mulleres que aparecen 

aludidas fundamentalmente a través do seu corpo ou dos seus caracteres 

sexuais, da súa beleza e da súa idade, aínda que haxa tamén referencias á clase 

social, ó traballo, ó rol ou ós trazos xeográfico-antropolóxicos. 

No deambular de Adrián polas rúas de Madrid ou palas distintas paisaxes 

de Castela e de Galicia, a presencia da muller chama continuamente a súa 

atención: «Pasaban grupos chamativos de mulleres"2• E a mirada masculina do 

protagonista céntrase na materia corporal feminina: «Ü ollar de Adrián cinguíuse 

á figura -mantón, palideza, voltaicos ollos- dunha muller» (p. 10). Mesmo, 

na mente do personaxe, esta omnipresencia rebordante de femia chega a 

impregnar e a conforma-lo espacio que a rodea: 

Cando chegaba á pradeira de San Isidro, Madrid, goiesco, coor de carne no 

solpor, arquiteiturizábase en cúpulas xamonas. A xamona parecíalle ó Adrián a 

muller de Madrid (p. 32). 

Xunto a esa plasmación material e claramente sexual da muller, encontra

mos tamén a valoración máis ideal da beleza feminina. Así, por exemplo, a 
marquesa de Portocelos aparece ó principio dotada do don da beleza, como 

«unha bela muller>> (p. 148) con «graza e beleza incomparabre» (p. 135). A 

beleza do sexo contrario atrae a Adrián en numerosas ocasións: «Chegaban 
viaxeiros insospeitados. Unha fermosa dona con dous nenas» (p. 9), «as criadas 

( ... )guapas mozas» (p. 29), «A mociña fina e lanzal ( ... ) xentil palla de trigo xa 

branca de pan» (p. 64), «pimpantes fatos de costureiriñas» (pp. 53-54), «Ü 

coche da dama linda» (p. 81 ), etc. 

Así mesmo, seguindo a ideoloxía dominante, a visión da muller está moi 

marcada pola idade, coa conseguinte valoración positiva da xuventude e 

negativa da vellez. Son numerosas as alusións despectivas neste sentido e nelas 

pódense apreciar tópicos patriarcais como o que asocia vellez e mal xenio: 

A porteira xamona da casa onde vivira era agora unha vella desfeita, cunha 

castañeta de moño no_cume da cabeza. Mal xenio (p. 14). 

Ou o que menospreza a solteiría na muller madura: 

Vía pasar unha muller que il amara. Estaba avellentada, meteorizada polo 

ambente da gran capidal, solteira (pp. 16-17). 

A idade cobra unha importancia especial no caso da marquesa Florinda, 

«dona madura» (p. 136) que, a medida que avanza a novela vai avellentando ós 

ollos de Adrián. Ademais, este último acaba sentíndose incómodo nesa relación 

atípica cunha muller maior ca el e ansiando unha compañeira moito máis nova: 

A marquesa, turista, un pouco vellota despois dunhas horas de tren, desacougaba 

ao Adrián cos seus comentarios pouco respeitosos (pp. 148-149). 

A marquesa quería facer o viaxe do Rhin que ao Adrián lle figuraba valeiro, 

teatral, turístico. Cecáis tiña o remordemento de non facelo cunha loiriña nova. O 

río e as lembranzas que navegan encol dil coma cisnes impoñen unha certa 

virxinidade femenina (p. 151). 

Adrián adopta tamén a perspectiva amorosa na súa visión do sexo feminino 
e, tal como corresponde á tradición cultural na que se inscribe, este punto de 

vista transforma a muller concreta e real na muller ideal e mítica. Isto é o que 

ocorre coa moza de Fresdelval que aparece no capítulo V. Toda esta pasaxe está 

impreganada de idealismo platónico: «Fresdelval. Adrián sentía iste nome 

como algo de amoroso e recendente a égloga casta» (p. 64 ). E, no namoramento, 

a rapaza identificase cos arquetipos da muller castelá (Ximena, Berenguela, 

Santa Teresa, a serrana do Marqués de Santillana) e da muller amada (a esposa 

do Cid, o amor de Dante): 

Adrián sentíase namorado. Preso no seu falar cristaíño maxinaba outros 

nomes: Ximena, Berenguela, Beatriz. Flor de xiada e de suco, de ferro numantino, 

de paixón. Cun pouco máis, Santa Teresa. Crara, precisa( ... ) Atopei a serrana do 

Marqués. A fontela muller, a primaveira dos outos chaos» (p. 65). 

Se na mitificación da moza de Fresdelval predomina a literaturización 

medieval e clásico-renacentista pasada pola mente dos noventaiochistas, no caso 

da marquesa de Portocelos predomina a influencia romántica con certos toques 

modernistas. En efecto, as imaxes clásicas teñen o ar modernista da «Venus 

cosmopolita» (p. 142), ó tempo que transportan o protagonista a unha moi 

particular <<Ílla de Calipso» (p. 143). Pero as alusións románticas están aínda 

máis presentes.Na imaxinación de Adrián a parella xoga aH ermann und Dorotea 

de Goethe (p. 151) e a Marquesa tén algo das súas admiradas George Sand (pp. 

141 -1 42) e Madame de Stael (pp. 147-148): o feíto de serunha «dona elegante» 

(p. 160), «mundana» (p. 160) e «ceibe» (p. 136). 

A través do seu persoal punto de vista, Adrián preséntanos tamén os 

distintos prototipos femininos asociados ós diversos roles sociais e estados 

civís: a nai, a amante, a prostituta, a moza, a viúva, a nai solteira, etc. Así 

mesmo, aparecen representantes femininos pertencentes ás distintas clases 

sociais, desde as mulleres proletarias e populares ata as burguesas e aristócra

tas. Ademais, este espectro social e ideolóxico atópase perfectamente enmarcado 

nos respectivos contextos xeográfico-antropolóxicos, de acordo coa estructura 

profunda da novela. En efecto, tal como veremos máis adiante, a obra caracte

riza, ó tempo que contrasta, a muller castelá, a muller galega e a muller 

cosmopolita. 

IDEA DA FEMINIDADE 

Como é sabido, Arredor de si tén unha clara dimensión fi1osófica, espe

cialmente marcada pola súa compoñente ensaística. O irracionalismo vitalista 

oteriano é da mesma raíz que o pensamento do seu admirado Bergson, tal como 

ten demostrado Nieves Herrero3
, e encontra na literatura o molde idóneo para 

a expresión das súas contradiccións e complexidades. 

A novela desenvolve a idea central da riqueza e diversidade da cultura 

europea, na que se inscribe a española-castelá e a galega. Así, a obra resulta ser 

unha defensa do pluriformismo e o diferencialismo da vida fronte ó uniformismo 

da razón abstracta e, como consecuencia, unha exaltación do nacionalismo 

universalista. Dentro deste contexto, a muller servirá para mostra-ladiversidade 

sexual e a devandita diversidade xeográfico-natural ou nacional. 

Ó longo da narración, o autor parece participar da idea tradicional da 

feminidade, conformada arredor da delicadeza, da dozura e da dondura, por 

unha banda, e por outra, á irracionalidade e á sentimentalidade. Así, o animismo 

naturista de Otero identifica muller e chuvia, pola súa fluidez e lixeireza, 

opóndoa á solidez e á gravidade da neve: 

Terra que se non deixa amolecer poi as chuvias, que nonas quere por femeninas 

e cantareiras. En troques recibe con frente sumisa o grave e branco consello da neve 

(p. 61). 

Da mesma maneira, a veta romántica do autor e do seu personaxe lévaos 

a constata-lo romantismo acochado na irracionalidade feminina cando fala de 

«Espertar ( ... )a fibra romántica sempre adormiñada na mullen> (p. 146). 

Os devanditos exemplos son das poucas referencias directas á feminidade 

que aparecen na obra, pero esta feminidade está moito máis presente de mane ira 

indirecta ou implícita, a través dos distintos prototipos femíneos. Os personaxes 

<leste sexo confirman o concepto de feminidade tradicional do que vimos 

falando, aínda que introducen nel unha serie de matices diferenciadores de raíz 

antropolóxica. 

TIPOLOXÍA E FUNCIÓNS FEMININAS NA NOVELA 

Os numerosos personaxes femininos cumpren unha función importante na 

estructura do texto novelesco. Analizarémolos en cinco apartados: a muller como 

sexo e xénero, a muller castelá, a muller galega, a muller cosmopolita e a muller 

intelectual. Aínda que hai unha evidente relación entre eles, estes apartados 

aparecen especificamente vinculados cos distintos aspectos xenéricos que 

presenta a obra. Así, de maneira preferente, o primeiro fai referencia ó xénero 

de formación ou aprendizaxe; o segundo, terceiro e cuarto, ó aspecto ideolóxico 
propio da novela de tese; e o quinto, á dimensión ensaística. 

O SEXO E O XÉNERO MULLER 

A muller en sentido xeral e abstracto está presente ó longo da obra como 

un complemento necesario no vivir do protagonista. De maneira implícita 

aparece nas distintas mulleres concretas coas que se relaciona Adrián: nai, 

avoa, moza que o namora, amante, mulleres anónimas que atraen a súa 

atención, etc. Mais en determinados momentos encontramos referencias explí

citas á mulleren sentido xenérico. lsto é o que ocorre ó comezo da novela no 

capítulo III: 

Abouxado poi a xente das rúas do centro, polas luces, foi Adrian un probe home 

valeiro, desfeito, esgotado. Todo lle fuxira ( ... ). Estivo a piques de se afundir nun 

consolo. Procurar unha muller. Calquera. Millor canto máis vileza. Sentírese vivir 

ao menos como un corpo, esgotarse, esmaciarse nun Jeito mercenario. Estaba 

determiñado. Dubidaba entre unha morena ardente ou unha loira branca e sabida. 

Pintóuselle na faciana un sorrir que a il mesmo se lle figuraba noxento (p. 34 ). 

Neste parágrafo proponse a necesidade da muller como sexo, que parece 

ser, nun primeiro momento, o único refuxio existente contra o desacougo vital 

padecido polo protagonista. A natural satisfacción puramente física do impulso 

sexual lévao a pensar incluso na prostitución e a cavilar na posibilidade de 

escoller entre os dous modelos eróticos básicos da cultura occidental: a morena , 
sensual e a loira cerebral. O texto mostra o pracer mental da non <loada escolla, 

pois ambos prototipos compleméntanse, encerrando en si a summa da bigamia4
• 

Nas devanditas palabras pódese apreciar tamén o menosprezo do corpo, 

coa conseguinte idea do sexo como algo degradante e mesmo noxento. Esta 

concepción desprezativa do físico aparecerá outras veces ó longo da novela e 

está en consonancia coa valoración negativa da materia, propia do cristia

nismo5. O catolicismo do autor explica doadamente o fenómeno e lévao noutras 

ocasións a emprega-lo termo relixioso de «pecado» con respecto á muller grosa 

(p. 50): 

A xamona parecíalle a Adrián a muller de Madrid, un símbolo, un pecado 

atraente (p. 32) 

O coche sorridente e irónico das pecadoras tamén se acompasaba ao tono do 

paseo (pp. 81-82), etc. 

Noutro momento, xa ben avanzada a novela, no capítulo XI, cando Adrián 

entra en contacto coa riqueza e a diversidade francesa, sente a necesidade de 

deixarse levar polo devalar vital da voluptuosidade e entón vol ve a sentir como 

imperiosa a presencia da muller: 

11 iríase tallando, madurando, afinando no vasto vivir cheo de pasados e de 

futuros. Sentíase camiñar ao paso do mundo. Voluptuosidade. Xa non a egoísta e 

tráxica da illa individual. Precisaba un fermoso ser femenino que lle materializara 

o novo senso do vivir decorrente. E o femenino xurdíu. Con graza e beleza 

incomparabre (p. 135). 

Neste parágrafo asistimos á faceta vitalista e sensual de Adrián que se 

corresponde, así mesmo, cunha dimensión tamén importante na obra e na 

ideoloxía de Otero. Este aspecto está en contradicción co tanatismo cristiano 

devandito coque convive conformando unha particular combinación de vitalismo 

dionisíaco e idealismo platónico. Aquí predomina o primeiro pois Adrián 

participa da idea segundo a cal a muller está máis estreitamente vinculada ávida 

que o home, chegando mesmo a producirse real e metaforicamente unha 

identificación entre ambos. Esta idea está claramente xustificada no noso 

contexto cultural e, neste sentido, o xénero feminino estaría en mellores 

condicións có masculino para harmonizarse co devalar oteriano. De feito, para 

Adrián será unha muller (a Marquesa) a que encamará ou materializará ese 

«novo senso do vivir decorrente». 

Por outra parte, o intelectual sensitivo Adrián Solovio pasea a súa 

perplexidade por distintas xeografías e culturas, nunha continua viaxe física e 

psíquica, á procura dunha identidade que encha o seu baleiro existencial. Mais 

Arredor de si é esencialmente viaxe interior. E esta viaxe realízase polo terreo 

da xeografía estética e da filosofía intuitiva, apoiándose sempre nos símbolos. 

Así, a poboación feminina, igual que a xeografía dos distintos territorios que 

atravesa, vaille servir como ponte simbólica para facer unha caracterización 

cultural, filosófica e antropolóxica deses pobos. Desta maneira, as mulleres 

serán símbolos dos seus propios pobos, patrias ou nacións. 

A MULLER CASTELÁ 

Nun principio o protagonista adéntrase na cultura castelá, afondando tras 

das pegadas deixadas polos noventaiochistas, sen deixar por iso de estar atento 

ás navidades do mundo. Este itinerario polo vivir de C'!stela faino en solitario, 

senda precisamente neste momento cando, á procura inconsciente dun necesa

rio complemento feminino, se fixa máis nas mulleres anónimas que enchen coa 

súa presencia estes capítulos. 

Adrián preséntanos unha serie de mulleres aludindo ó seu traballo, como 

acorre coas prostitutas que pasean polo Retiro (p. 81), a porteira (p. 14) e as 

criadas (p. 29) da súa pensión, as mulleres do mercado (p. 61 ), as xornaleiras 

que traballan a terra mandadas por un patrón (p. 64) ou as costureiras (pp. 32 

e 53-54 ). Outras veces fai tan só unha referencia xenérica á presencia feminina 

palas rúas e as estradas (pp. 10, 32 e 34), matizando nalgún caso a idade, por 

exemplo a propósito das rapazas que pasean pola estrada de Extremadura (p. 

32); a clase social, como acorre coa dama que vaga polo Retiro co seu can e o 

seu coche con chofer (p. 81 ); ou o aspecto racial , como fai coas mozas de 

«eleganza semítica» (p. 97) que atopa en Toledo. 

Polo impacto que deixan no protagonista e pola función que cumpren no 

relato, merecen especial mención catro episodios que veremos a continuación. 

O primeiro é o seguinte: 

Flaneando co amigo vía pasar unha muller que il amara. Estaba avellada, 

meteorizada polo ambente da gran capital, solteira. Ollou pra Adrián coma dicindo: 

«-¿Con que ballena de señorita de aldea casaría este galego?» Nos olios gardaba un 

fogo fixo, determiñado, crudel (p. 17). 

Nestas palabras, pertencentes ó capítulo I, a muller encarna o desprezo de 

todo o galego, propio da ideoloxía dominante castelá, e moi especialmente a 

subestimación das mulleres aldeás, tal como xa ten sinalado Nicole Dulin 

Bondue6• Mais neste parágrafo tamén fica plasmada a forte misoxinia de 

Adrián, quen, por efecto do odio emanado do desamor, ve a súa antiga amada 

coas, para el, notas negativas da vellez e da solteiría. 

No capítulo III, hai outro parágrafo importante para a caracterización da 

experiencia amorosa do personaxe central e para a plasmación do vivir de 

Castela a través da muller madrileña: 

Pola carreteira de Extremadura chegaba un aer vibradoiro de antenas. Cruzaba 

un fato de rapazas. Verbas de gatiñas. Fala requintada. Locemento dos brazos 

aganchados e do corpo sexual. Crudelidade de algús olios fermosos. «Son o máis 

positivo e noxento. Lamberían un guisote de taberna cun frasco de viño de Méntrida. 

Logo no baile marcharían co primeiro chulo. Aínda queda o esprito todo do 

organillo». Estivo a piques de mover as maus praespaventar bandadas de lembranzas. 

Romantismo de estudante e de costureira. Merendas . Alboradas do Retiro. Parvadas 

que moito o fixeran sofrir: «Eu debín estudar nunha pequena Universidá: en 

Salamanca con Unamuno». Cando chegaba á pradeira de San Isidro, Madrid, o 

goiesco, coor de carne no sol por, arquiteiturizábase en cúpulas xamonas. A xamona 

parecíalle ao Adrián a muller de Madrid( ... ) Paixón de estudantes, de empregados, 

de toureiros . Chegaba a ser inxusto. Xa non se afastaba <liante ningunha consecuenza 

-»non, eu ou son parvo ou estrano. Pra o caso é igoal. Endexamais entenderéi a 

España. Non seréi nada nela (p. 32) . 

A madrileña está deseñada moi negativamente, en base a certos tópicos e 

imaxes folclóricas. Por unha banda, fai unha caracterización ética, apoiándose 

na denominación tradicional de «gatas», para presentalas como egoístas, 

interesadas e engaratuxadoras. Por outra banda, fai unha caracterización 

estética tamén negativa pois non parece compartí-lo gusto pola muller con 

trazos sexuais moi marcados . Esta muller entrada en carnes que é o símbolo de 

Madrid, non suscita o entusiasmo estético de Adrián e condúceo a reflexionar 

sobre o distanciamento existente entre el e a cultura española que esta muller 
simboliza. 

Nas devanditas palabras dásenos tamén noticia do doloroso pasado amo

roso do personaxe central, ó tempo que se constatan certos usos amatorios 

propios da época, como podían se-las relacións entre estudiantes e costureiras. 

Estas relacións estaban marcadas pola desigualdade social e propiciadas por un 

certo grao de liberalidade sexual destas mulleres populares fronte ás burguesas 

coas que logo adoitaban casar. Ademais, o parágrafo tén un evidente contido 

misóxino moi relacionado ideoloxicamente co antifeminismo cristián, ó insis

tir na crueldade da beleza e na vulgaridade da carne. 

Xa con anterioridade, ó comenzo do capítulo 1, tiñan aparecido afirmacións 

semellantes a propósito dunha muller da Coruña que se nos presenta 

«desgaleguizada» e «amadrileñada», a través do seu aspecto de «xamona»: 

Parécelle un pouco baixa, cruel na súa beleza que esperta erótica. Unha 

anticipación do ambente madrileño. Xamonas frolidas pola rúa de Sevilla (p. l 0). 

No mesmo parágrafo ó que pertencen as palabras anteriores encontramos 

outras que resultan moi significativas na súa ambigüidaae: «Madrid. Eleganza 

do nome. Un trepar nervoso de peíños de dona. E ideas coma peíños. Madrid» 

(p. 1 O). As metáforas oterianas, baseándose na erótica fin de século -que diría 

Lily Litvak- e no seu culto ó pé, caracterizan tanto a cultura madrileña, como 

a muller, por unha certa elegancia superficial na que se acocha a penuria mental. 

O outro episodio importante é o relativo á moza de Fresdelval xa que nel 

se condensan as súas contradictorias ideas do amor, ó tempo que se opoñen as 

culturas galega e castelá. 

Durante a visita de Adrián ó mosteiro de Fresdelval, a rapaza fai de 

cicerone, lembrándolle a «algunhas camareiras de hotel ou millor as enfermeiras 
que cas súas tocas teñen algo de monxas» (p. 64-65). Ter unha moza ó seu 

servicio pon en funcionamento a imaxinación de Adrián que se sente atraído 

pola dedicación e abnegación feminina e se cadra tamén pola erótica buñueliana 

dos uniformes de servicio. 

Na aprendizaxe erótica do protagonista é tamén significativa a constatación 
do seu complexo de inferioridade ante a rapaza e o seu autoodio diglósico: 

«Tivo noxo do acento galego» (p. 65). 

Esta moza representa a cultura castelá e o autor preséntaa con carácter 

forte, firme, rexo e seguro: 

Tiña algo de espada e de trigo. Como un aceiro ben temprado que se brandeara 

( ... )Flor de xiada e de suco, de ferro numantino, de paixón ( ... ) Crara, precisa. Xenio 

das razas que saben o que han facere, e non dubidan endexamais. (pp. 64-65) 

A mesma rapaza inspira o personaxe de Teresa da noveliña Nasa Señora 

das Labercas que Adrián escribe e que se inserta no capítulo X. Esta obra 

recolle tamén ideas doutro libro proxectado por Adrián sobre o amor castelán 
e, precisamente a través do amor, contrapón a cultura e o carácter galego e 

castelán, simbolizados respectivamente pola monxa-enfermeira burgalesa e 

por don Femando Viña, o home que procedía doutras terras ricas en vexetación 
e que viaxara polo mar. Así, sequidade e humidade opoñen Castela e Galicia, 

da mesma maneira que ascentismo e voluptuosidade ou que dogmatismo e 

flexibilidade. De feito, Teresa é definida por unha «dona literata» (p. 119) como 
«unha doutora en Teoloxía, fría e domiñadora como un Pai de Trento» (p. 119). 

En resume, a novela presenta dous prototipos femininos castelás: a muller 

madrileña, que simboliza a cultura española dominante de orixe mesetaria e 

está vista negativamente; e a muller dos pequenos lugares de Castela, que 

simboliza a cultura autóctona castelá e que está vista con máis simpatía. 

A MULLER GALEGA 

A viaxe exterior e interior de Adrián transcorre lonxe de Galicia, pero esta 

reaparece sempre -para ben ou para mal- na lembranza. Desta maneira, 

Arredor de si alterna na súa composición o itinerario de Adrián coa vida de 

Galicia. Ambas realidades acabarán confuíndo á fin cando o protagonista se 
identifica coa súa terra7• 

No contexto da realidade galega, a muller está vista moi positivamente, sen 

mostra de misoxinia directa e de acordo coa imaxe feminina atuóctona creada 

pola tradición galeguista liberal: unha muller á vez agarimosa e forte cunha 
sensualidade non reprimida. 

237 



ANAi 

Na súa odisea, o lazo de unión de Adrián con Galicia son as cartas da nai 

e, precisamente, na estructura da novela, a nai vai simbolizar a Galicia: a 

nación, aterra nai e aterra de nacemento. 

A nai encarna a chamada profunda da terra e, cando en Amberes sente esta 

chamada, identifícaa coa chamada materna: 

Dende Amberes á Cruña fixéronlle compaña os Faros da Mancha, e apenas 

esquencera a palpitación do mar na roca de Ouessant cando unha semellante armonía 

vestía de escuma os cabos galegos: Ortegal e Prioiro. Ardía por abrazará nai (pp. 

166-167). 

A figura da nai representa, pois, aterra, sendo para Adrián a intermediaria 

coa mesma: «O casamento do Xacobe avencellaba máis rexo á nai co fillo . Ao 

filio ca terra» (p. 181). 

Otero recreou no personaxe de dona María a imaxe mítica da muller-nai 

galega, símbolo da auténtica muller da terra e da terra mesma. De feito, ó longo 

da obra aparece identificada coa natureza e coa vida cotiá galegas, é dicir, coa 

realidade permanente da comunidade, a que constitúe o que se vén demominando 

a súa identidade pois parece non cambiar co tempo porque conforma a súa 

intrahistoria ou histoira lenta. A fin da novela, cando Adrián volve a casa, 

encontra todo igual que sempre e parécelle como se nunca se tivera ido: 

Cando a doce naiciña o deixou no leito, a lus de setembre, lus de vendimas, 

dibuxaba nas, madeiras da fiestra puntos e raios de lus. Andaban pola casa ledos 

pasos caladiños e do lonxe chegaba un longo salaiar de carrada de frouma. Adrián 

coidaba se non ter movido endexamais da casa (p. 167). 

Se a figura feminina da nai representa a intrahistoria galega --o permanen

te-, a historia --o que cambia- está representada, como é lóxico, polas 

figuras masculinas que son as que fundamentalmente a fixeron. Así, o pai e don 

Bernaldo encarnan a fustrada historia galega, simbolizada na obra por Carral 

e o mapa de Fontán. Adrián tentará conxugar ambos aspectos, historia e 

intrahistoria, desde o momento en que a súa vida se identifica coa vida de 

Galicia, recollendo definitivamente a herdanza paterna e materna. 

238 



Ademais, dona María encama o prototipo da muller-nai pala súa vida 

sempre en función dos outros e guiada por eles. A súa pasividade feminina 

tradicional viuse influenciada primeiro polo romantismo do seu home: «Aínda 

que foses muller e cidadán señorita da cidade, sofriches a infroenza do teu 

home, romántico ao rivés» (p. 77). Lago se deixará levar pala modernización 

burguesa do seu fillo Xacobe: «A nai tamén se deixaba levar polo pulo da nova 

idea da vida» (p. 71). E finalmente polo nacionalismo agrario de Adrián: 

Agora a señorita fíxose señora labrega. A onda vibradoira da campía foille 

ispirando, día tras día, sazón tras sazón, outra idea do vivir. ¿Que forma máis dina 

e cristiana, que produitos máis seguros? Comenza a desprezare os traballos e as 

obrigas noxentas, mecánicas, da cidade que fan aos homes servos (p. 171 ). 

Precisamente neste último sentido e dentro da estructura profunda da obra, 

a nai personifica tamén o cambio socio-económico que se dá en Galicia do paso 

do antigo ó novo réxime. Este cambio víveo conflictivamente -como o viviu 

Galicia- a través dos seus dous fillos, que representan, respectivamente, a 

opción burguesa, a favor de corrente, no caso de Xacobe, e a opción naciona

lista, contracorrente, no caso de Adrián. Tal como vimos, a nai optará pala 

postura deste último, esquecéndose do seu pasado de señorita urbana e 

converténdose nunha auténtica señora labrega: 

¡O que ela fixo pra se afacer! Agora decátase con amor, sin resiñación nin 

malenconía como aquil vivir da aldea é o seu, o imposto polo deber. Xa non lle 

intresa a cibdade na que ten familia e amigos, na que deixou a súa lanzal xuventude 

(pp. 21-22). 

O personaxe de dona María plasma tamén á perfección a nota de fortaleza, 

tradicional na visión da muller galega. Este aspecto vén propiciado polo seu rol 

de viúva. Ó longo da obra insístese na súa soidade: «soia descontra a raposeira 

hidra labrega» (p. 17). Alúdese tamén ó seu traballo e ás súas responsabilidades 

como xefa da casa, onde realiza ou dirixe as tarefas interiores relativas á 

denominada casa-edificio e á mantenza do gando, máis as exteriores do 

gobemo das terras: 

A nai , aínda nova, atafegábase na casa. Rube, baixa, berra cas criadas, conta 

e reconta as galiñas ( ... ) (p. 21 ). 

Chegaban da ribeira galega as cartas de doña María ateigadas de feitiños 

miudos da aldea: o solano queimaba as viñas, rubía o prezo dos xornales, sería 

preciso botar un piso novo na sala do sul ( ... )(p. 143). 

Esta figura da nai é semellante a outras presentes na narrativa de Otero, 

como a maorazga de Os camiños da vida ( 1928), pois ambas encarnan a muller 

forte que vive en función dunha casa galega, gobemándoa en soidade. 

AAVOA 

A fi~ura da avoa responde esencialmente ó mesmo prototipo feminino 

galego que a nai: a señora da fidalguía rural, nai e viúva. Precisamente a través 

<lestes dous personaxes, recréase sen ningún prexuício misóxino a problemá

tica relación familiar nora-sogra existente dentro da casa galega. Nesta relación 

faise un especial fincapé na abnegación da primeira: 

A ela, a aboa, chámanlle a señora, e a doña María a señorita. Doña María ten 

pra a sogra moita bondade e consideración( ... ). A señora algunhas, poucas, veces 

considéraa con amor, mais coma se non se decatara ben de quen fose (pp. 22-23). 

As <lúas mulleres viven illadamente as súas respectivas soidades pero 

nalgún momento a viuveza úneas nunha mesma dor: 

A vella, ás veces, ficaba estasiada didiante a nora coma si se dixera: «¿Quén 

é ista muller?» Mais, deseguida, agora sin falar, cun par de grosas bágoas penduradas 

nos olliños murchos, atraguía pra sí e bicaba a testa xa griseira da nora. Figuraba 

pedirlle perdón e recoñecer unha impracabre fadal idade. A door das dúas viudas 

faguíase a mesma door (p. 74). 

Como dona María, tamén a avoa é antes ca nada nai. De feito, non puido 

supera-la morte do fillo e na súa mente confundíao co neto: 

A velliña gozaba e sofría chorando e berrando espertaba: - «Meu filio, ónde 

vai meu filio!» Ela que tan ben, tan crudelmente ollara ao seu home morto non podía 

maxinar que o filliño tamén morrera, e a persoa e o amor do filio vivía superpos ta 

á persoa de Adrián, o neto (p. 74). 

A avoa preséntasenos tamén no seu papel de irmá pois a obra desenvolve 

a harmonía das relacións de irmandade entre este personaxe e o crego don 

Bernaldo: 

O amor dos dous irmáns medróu ca común doenza e sen se visitar pensaban un 

no outro, seus pensamentos cinguíaos sobre a indifrenza do río que os separaba (p. 

39). 

Mais a importancia da figura da avoa dentro da estructura profunda da 

novela estriba no seu simbolismo xa que este personaxe en declive representa 

a Galicia decadente do antigo réxime, a Galicia do século XIX que esmorece 

levándose consigo unha boa parte da identidade galega, cifrada esencialmente, 

segundo Otero, na comuñón coa natureza: 

A aboa xa vive nun tempo indetermiñado. Fala de saraos, de viaxatas de 

acabalo, aos pazos da montana, de señores antergos, curteses e elegantes nos salóns, 

valentes no monte e nos camiños contra os ladrós e os lobos. Adrián vai recibindo 

o alento de século XIX, historia viva, e baixo ela a traxedia de Galicia váiselle 

precisando. ¡Canta enerxía gastada en valeiro ! ¿De que lle servía a Galicia ter a mar, 

a raza, e o esprito? (pp. 170-171 ). 

A avoa representa, tal como acabamos de ver, a muller tradicional galega, 

é dicir, a femia autóctona, por isa aparece adornada cunha das notas caracterís

ticas <leste prototipo: a sensualidade. Esta sensualidade maniféstase sobre todo 

no pracer do contacto coa natureza, case a única vivencia que lle dá alento: 

Ela soilo desexaba unha cousa. Que chegara o labio fresqueiro e garimoso do 

outono e lle cobriran a solana cas roibas espigas escolleitas ecos montós de diformes 

cabazos. Habíaos lisos e marelos, estriados e xorobados, pintados de verde ou 

bulreiros en figura de cabeza, de testa de enano, de penedo orcelado, de froitos bós 

pra postre de un xigante riseiro ( ... ). Agora, xa preto de pechar os olios, toda unha 

lonxana mocidade de campía, de horta e de vendima, danzáballe agarimosamente 

arredor do leito. Por un interesante fenómeno, a derradeira vidalidade da señora 

refuxiábase nas coores labregas. 

Gozaba ca vista dun acio de uvas, dunha galiña poedora que lle traguían ao leito 

pra que apalpase o corpo latexante baixo a pruma quente, dos froitos sinxelos, dos 

anacos de cántigas e disputas, de lavar de roupas, de soar de carretas, que lle entraban 

polo balcón. Nas noites sin pegar olio agardaba polo cantar do reiseñor, seguía ao 

lonxe, ao largo dos camiños emparreados o camiñar de un alalá tuneiro, contaba 

horas e horas as notas espaciadas e regulares da frauta do bufo (p. 72). 

MISIA ELISA 

Unha importancia moito menor que a das dúas fidalgas devanditas ten na 

obra a figura da aristócrata Misia Elisa. Trátase dun personaxe marxinal que ten 

como función pór de manifesto a pureza e a antigüidade da familia carlista do 

marqués de Portocelos, ó tempo que encarna a mitoloxía relixiosa popular e 

representa a creatividade artística do barroco galego: 

Era cáxeque no val e sobretodo na bocarribeira unha lembranza santificada. En 

seis eirexas aínda figuraban sorrir leda ou gravemente as santiñas e os barbudos 

patriarcas dos altares de buxo e de pereira que fixeran polo seu encárrego os millares 

artistas do solpór barroco. Xa ninguén sabía as historias do tempo do andacio. ( ... ) 

castigo de Deus, apenas perdoado gracias ás virtús da Misia Elisa (p. 138). 

AS MULLERES POPULARES. A FILLA DO ESTIBADOR DAS 

BOUZAS 

Entre os personaxes colectivos destacan as mulleres populares: as criadas 

emigradas a Madrid (p. 29), as lavandeiras (p. 47), as muiñeiras (p. 106), as 

vendimadoras (p. 170) e as prostitutas santiaguesas (p. 169). Todos estes tipos 

femininos están vistos con simpatía, como corresponde ó populismo paterna

lista de Otero. 

Pero como símbolo da muller popular galega aparece de maneira máis 

individualizada a filla do estibador das Bouzas. Esta rapaza rural encarna a 

naturalidade do sexo nas súas relacións con Xacobe: 

Xuntábanse no muíño con naturalidade compreta, coma fermosos paxaros 

novos e ceibes. Nin il sentíase D. Xohán nin conqueridor do tipo gavilán, nin ela 

vítima enganada ou pomba <lomeada pola serpe. Nin literatura nin Moral. O craro 

xuício do Xacobe non lle daba máis importancia que o feíto de mordiscar unha boa 

froita (pp. 107-108). 

Desta maneira Otero deixa constancia da liberdade sexual das mozas na 

Galicia rural, tal como ten posto de relevo a antropoloxía. Mais tamén subliña 
a existencia dunha certa marxinación con respecto ás nais solteiras, feito 

sinalado polos últimos estudios8
, contradicindo as análises antropolóxicas clá

sicas. De feito, a moza de Xacobe paga a súa «naturalidade» erótica sendo nai 

solteira e tendo que marchar á emigración. 

Na estructura da obra, os amores de Xacobe coa filla do estibador das 

Bouzas contrastan cos amores de Adrián e a marquesa de Portocelos, da mesma 

maneira que se opoñen entre si ambas mulleres: a moza popular e os seus 

amores encarnan a natureza, mentres que a aristócrata e os seus plasman a 

cultura. Así, con respecto ós primeiros insístese sempre na naturalidade, á 

marxe da «literatura» e da «moral», aínda que, en realidade, estas relacións 

respondan a uns usos amorosos moi estendidos nos que subxace unha ética 

clara e uns determinados valores sociais: 

- Ben se decata de min, señorito Adrián. Mais non teña medo a que lles vaia 

pedir un chavo a vosté nin a doña María. O Xacobe foi meu noivo. Deixóume por 

unha rica ¡Que lle vou facer! ( ... )Era a filla do estibador das Bouzas. Adrián sabía 

a nacenza e a morte do fillo do Xacobe. ( ... ) Tiveron seus amores ceibes e ledos como 

os paxaros, sin ningunha consecuencia (pp. 179-180). 

Pola contra, os amores de Adrián e a Marquesa están, como veremos, 
fortemente literaturizados. 

Outro personaxe feminino de orixe popular é a muller do aceiteiro que 

logo, á raíz do seu matrimonio, ascenderá socialmente pasando a formar parte 

da burguesía. Na caracterización da súa xuventude volvemos atopa-lo trazo da 

permisividade sexual que se manifesta tamén nos traballos colectivos. Na fin 

do capítulo VI aparece contrastado o comportamento erótico remilgado das 

rapazas burguesas comáis desinhibido das mozas populares: 

¿E logo non ve ao señorito Xacobe e ás fillas do Aceiteiro? Non o que é a nai 

non andaba tan finamente. ¡Cántas veces sendo mozos ternos andado eu e máis ela 

ás palpadelas no monte e nas vendimas! (p. 79). 

AS MULLERES BURGUESAS 

Fronte á relativa presencia das mulleres populares e das señoras fidalgas, 

o sector-feminino burgués ten unha escasa presencia na obra, que se reduce 

practicamente á familia do Aceiteiro. Precisamente, Xacobe, o contrapunto 

ideolóxico de Adrián, acabará casando cunha das fillas deste novo rico e 

integrándose na burguesía. 

Tamén retrata Otero nesta novela o prototipo da muller coruñesa de clase 

alta, que se nos presenta sen ningunha simpatía e cos mesmos trazos físicos da 

muller madrileña, para subliñar simbolicamente a súa colonización pola 

metrópole, tal como vimos xa a propósito da muller castelá. 

A MULLER «EUROPEA». A MULLER COSMOPOLITA 

Dona Florinda, a marquesa de Portocelos é unha figura de tipo romántico, 

semellante, por exemplo, á señorita de Vilarpunteiro de O mesón dos ermos 

( 1936). Fronte ás figuras galegas devanditas, de base marcadamente realista, 

estas outras, aínda que tamén tomadas da realidade, están fortemente lite

raturizadas. No caso da Marquesa, a literaturización é de oríxe romántica con 

certos toques modernistas. En efecto, tal como vimos, na imaxínación de 

Adrián a parella xoga ó idilio goetheano de H ermann e Dorotea. Ademais, dona 

Florinda ten algo das súas admiradas George Sand e Madame de Stael, 

especialmente o feito de ser unha dona «elegante» (p. 160), «mundana» (p. 160) 

e «ceibe» (p. 136). No capítulo XII hai unha referencia explícita a ese modelo 

feminino romántico e progresista da Marquesa: 

Doña Florinda ( ... ) deixábase levar polo ritmo da Europa. Amaba ás mulleres 

literatas. Debullaba George Sand. Houbera desexado facer do pazo galego unha 

residenza semellante a N ohant (p. 141 ). 

A influencia modernista e mesmo vangardista déixase ver en imaxes como 

a da« Venus cosmopolita» (p. 142), xa sinalada, ou a de amazona do século XX: 

As follas outonizas voaban arredor da xoven amazona levada nun ceibe 

galopar. Ela guiaba o auto polas carreteiras da montaña( ... ) (p. 14). 

Arredor de si é unha novela de aprendizaxe e pode interpretarse, polo tanto, 

como unha viaxe iniciática. Adrián realiza boa parte desta viaxe, a traxectoria 

europea, da man da Marquesa, que entra así a formar parte da súa complexa 

experiencia vital. 

No itinerario formativo do protagonista, pois, a relación coa Marquesa é 

unha experiencia importante e necesaria. E como tal a percibe o personaxe 

central cando esta relación está a punto de rematar: 

O amor ou polo menos a posesión da dona elegante e mundana, figuraba dun 

xeito neboento mais necesario no programa de Adrián, no que se tiña trazado, entre 

imitanzas e arelas verdadeiras, pra chegar a esculturar seu caráuter (p. 150). 

Esta muller cumpre unha función fundamental na evolución psicolóxica e 

ideolóxica de Adrián, semellante á desempeñada por unha serie de personaxes 

femininos no WilhelmMeisterdeGoetheouenA educación sentimental deFlaubert, 

xa que en realidade Arredor de si é tamén unha educación sentimental. 

Dentro da estructura da obra, nun primeiro momento, a Marquesa repre

senta a Europa e vén a simboliza-la apertura universalista e a modemidade. 

Nestes aspectos e neste primeiro estadio pode interpretarse, sen prexuízos, 

como un personaxe positivo. 

Adrián personifica repetidamente a Europa. O final do capítulo X, sente a 

súa entrada en Francia como un casoiro: 

Adrián ao pasar a fronteira latexaba de emoción: ía desposarse cunha nova, 

quizais a súa, realidade. E o vento da Europa xogáballe neno nas primeiras cañas das 

tempas cavilosas (p. 123). 

No capítulo seguinte, vol ve aparecer esta visión femia de Europa: «deixábase 

moldear polas maus de muller da Europa da grande rúa» (p. 133). Logo terá 

lugar o encontro con dona Florinda en quen Adrián encamará definitivamente 

ao continente, como metáfora:«( ... ) a Marqu~sa. Pra il o xenio da Europa» (p. 

144) e como metonimia: «Polo pronto afundirse no amor da Europa e da 
Marquesa» (p. 146). 

Por outra parte, a Marquesa responde ó prototipo da muller moderna 

representada, nas coordenadas cronolóxicas nas que transcorre a obra, pola 

muller europea, coa que se identifica dona Florinda pois como americana á 

moda estaba obnubilada pola cultura do vello continente (p. 141). 

Es~a dona «elegante e mundana» (p. 160), repetidas veces calificada como 

«ceibe» (p. 136), simboliza a liberdade feminina reivindicada desde os albores 

do prefeminismo por figuras como George Sand ou Madame de Stael, por 

cinguírmonos só ás citadas na novela. Ela é unha muller culta, libre de 

prexuízos sexuais, que conduce o seu automóbil e que se move sen complexos 

polo espacio público dos restaurantes, rúas, exposicións, cafés literarios e 

cabarés, xa sexa soa ou acompañada. 

Na estructura profunda da obra, este personaxe representará a modemidade 

e o progresismo, tanto na relación co marqués de Portocelos como na relación 

con Adrián. Polo que respecta ó matrimonio dos marqueses, nel faise contras ta

lo progresismo que simboliza a xove dona Florinda co tradicionalismo repre

sentado polo pazo e a familia carlista do vello aristócrata: 

A noiva viña de longas terras . De grande cidade e boa c~ste. Ela noviña, fateada 

á moda figuraba millor a filia que a muller. ( ... ) Algús considerábana como unha 

perdición pra o grave señorío do fildalgo e da tradición. O amor da roseira garrida 

co vello torreón. Un aire de sport e de novidade decorría baixo as carballeiras de 

Por.tocelos. ( .. . ) Ela guiaba o auto polas carreteiras da montaña e xurdía nas misiñas 

aldeás rezadas devotamente nas eirexiñas románicas toda recendente de modernidá 

e curiosidade turística. Un bouquet de rosas de Francia desfollábase no grave xardín 

do pazo. Libros marelos, verdes, roxos de Alcán, de Kra, da N.R.F. Inzábase acarón 

dos pergameos teolóxicos e xurídicos (p. 140). 

En relación con Adrián, a Marquesa vai encamar un prototipo feminino 

novo, o da «muller superior», a femia con autonomía e independencia que non 

se sente só como un apéndice do home. 

Esta muller preséntasenos como un preciado obxecto de desexo para o 

intelectual e home tradicional que é Adrián. De feito, a superioridade social da 

dona dálle un valor engadido de causa exquisita: «bela muller sensitiva envolta 

en peles de prezo» (p. 148). E xorde o orgullo posesivo e comparativo propio 

do machismo: «Ningún inteleitoal do seu tempo mordera un froito tan sucrado, 
gastoso e moderno» (p. 149). 

Neste mesmo sentido, encontramos no capítulo XII un parágrafo dun 

grande interese sociolóxico que fai referencia tamén ós usos amorosos. Nel 

podemos aprecia-la inseguridade masculina ante a muller «superior», o pracer 

da conquista amorosa e o cotilleo machista, xunto ó sinalado desprezo do corpo 

e prevención ante o sexo: 

Tiña medo, un medo gostoso de inteleitoal afastado da sociedá das donas 

superiores. Afundíase niste medo salvador e saía dil adornado cun novo prestixio 

insospeitado. ¡Cándo lle envexarían os profesores e os literatos seus amigos! 

Entraba na Europa co bó pé. Franqueáballe as portas a Venus cosmopolita, ulente a 

estrautos de cultura, madura e sabia como correspondía a unha plenitú de vida. Pois 

xa non dubidaba en ser amado por ela. Quizais o ser analítico de Adrián precisaba 

unha realidade noxenta: a marquesa exercitaría nil, como en incomparabre materia 

virxe de paixón, as sotiles artes do laboratorio amoroso (p. 142). 

No estadio final da estructura da novela, a Marquesa simbolizao cosmo

politismo e a falsa modemidade. Neste sentido funciona como un personaxe 

negativo que encama un cúmulo de contravalores e que se opón ós principios 

positivos representados pola figura da nai. E, precisamente por eses contravalores 

que encerra, será o detonante definitivo na evolución vital de Adrián, tanto no 

aspecto ideolóxico coma no sentimental. 

No plano ideolóxico, dona Florinda é a cara negativa da novela pois 

representa todo o que nela se rexeita: o cosmopolitismo, o diletantismo, o 

snobismo, o descompromiso, a superficialidade, o antinacionalismo e o 

antigale guismo. 

Nos últimos momentos en Francia abrolla o conflicto entre esta 

superficialidade cosmopolita da Marquesa e a profundidade problemática de 

Adrián: «Ela, muller de arte e cultura a tona de pel, surprendíase da traxedia 

interior, da estrana dinámica do seu amante» (p. 144-145). Nun primeiro 

momento, o protagonista soña con salvala apelando ó romantismo latente, 

segundo el, en toda muller: 

Florinda é boa, intelixente e sensitiva; agarda pola man que a liberte do servo 

vivir da moda e da tona da ialma. ( ... ) foi pensando nunha estratexia ( ... ) Espertarnela 

a fibra romántica sempre adormiñada na muller (pp. 145-146). 

Mais no final da súa estancia en Alemania, o conflicto agudízase coa 

postura anticosmopolita de Adrián: 

( ... ) pola noite, un pouco tristeiros, afundíronse no luxo dun cabarét cosmopo

lita. Os hombre iros da marquesa florecían millar na lus artificial e na banalidade dos 

bailes negros. ¡Cosmopolita! Adrián sofría co oco siñificado dista verba que nos 

beiz~s da Florinda escumaba como o viño trunfal e superior da cultura. ¿Sería 

posibre que o esforzo secular dos homes soilo callara na sociedade dos express, dos 

Palas e dos Dancings? Poñámonos tamén nunha idea de arte, de literatura, de 

curiosidade e hastra paixón. O derradeiro libro, a momia do Nilo, o misterio dos 

conventos budistas,( ... ) toda un ha supreficie de feítos e de ideas cocktail, adequiridos 

sin esforzo, sentidos sin febre, privados de espranza. Tona turística sobre o praneta. 

Cultura dos que teñen medo a ficar soilos cun libro ou sin libro <liante a interrogante 

interior (p. 151 ). 

E finalmente estoupa nunha loita verbal entre o prexuízo antigaleguista da 

Marquesa e o novo sentimento galeguista de Adrián: 

-Túa terra -dicía Florinda- foi a maor vergonza da miña vida. Nacéu pra 

serva.( ... ) Non me fales da túa ribeira, non te poñas cursi co teu decrebar do outono 

nas viñas e nos pinales. Endexamáis serás un europeo, un home moderno. Todo no 

pazo do meu home, ( ... ) fedía a unha vellez e un provincialismo arqueolóxico. 

Conforme falaba íbanselle dibuxando na ialma do Adrián as feituras e os nomes do 

mapa de Fontán, como as aliara na agunía do tío Bernaldo, e outras cousas das que 

il mesmo se estranaba ao sen tilas xurdir en sí con tanta forza( ... ) (p. 161 ). 

No plano sentimental tamén é dona Florinda unha figura negativa: é a 

experiencia necesaria na vida do. home, pero non a definitiva, é o sexo e o 

namoramento pero non o amor. Preséntasenos como a muller sabia e con 

experiencia amatoria que acolle a Adrián igual que Calipso a Ulyses. E, como 

Ulyses, tamén el a deixará para volverá súa Itaca, onde así mesmo o garda unha 

feminidade positiva: a nai. 

A Marquesa é a amante, ese prototipo feminino ambivalente da cultura 

patriarcal. Otero plasma moi ben ó longo da obra esta dualidade de valores, xa 

que nun primeiro momento a visión de Adrián tingue a Florinda con todo o 

atractivo do pracer para ir logo evolucionando cara a unha visión despectiva, 

cargada de prexuízos misóxinos que insisten sobre todo na vellez e na impureza 

de dama. Xa sinalamos que o protagonista, na súa crise amorosa, percibe cada 

vez máis como unha carga os anos da súa amante e desexa unha moza virxe que 
non o lixe: 

Solovio afastábase sabendo como máis adiante reservaba pra a Frolinda un 

pouco de piedade e unha lembranza millor. Agora non tiña tempo. Abondáballe co 

sentimento de se non ter lixado (p. 162). 

No xogo de funcións da novela opóñense as figuras de Adrián e do marqués 

de Portocelos precisamente pola súa relación con dona Florinda. O Marqués 

casa con ela, mentres Adrián será o seu amante pero logo a abandonará. Así, o 

Marqués será víctima do cosmopolitismo, representando na obra o absentismo 

e o colonialismo mental da maior parte da aristocracia galega, que trouxo a 

ruína de Galicia. Moi significativamente, no capítulo final insístese nesta 

simboloxía da Galicia abandonada e imitativa: 

Os alciprestes do Pazo de Portocelos daban garda á casa deixada en mans de 

mórdomos. Izaríase de herbas bravas o prolixo dibuxo dos sendeiros do xardín e as 

«azaleas pónticas» cobertas de silveiras non locirían na primaveira seu vestido 

cardealicio, solene e petulante, no xardín de buxos. Pra Adrián era un símbolo aquil 

pazo: por culpa dos galegos, toda a Galicia es ti vera a piques de ser un xardín a bravo 

ou, que de fixo sería pior, un parque moderno de vila imitadora (p. 178). 

Pola contra, Adrián non sucumbe ante o cosmopolitismo, senón que 

reacciona fronte a el abrazando o compromiso nacionalista, único proxecto 

vital que o liberará xunto coa súa terra: 

De igoal a igoal, Adrián pensaba ser o tipo dunha xeneración, e con optimismo 

coidaba que no mesmo inverno outros galegos, todos os ben intenzoados, todos os 

que pensaran con lealtade, chegarían á súa liberación que era a liberación de Galicia 

en ben da Europa, do Mundo e do Esprito Inmorredoiro (p. 185). 

A MULLER INTELECTUAL 

Nesta novela ensaística, na que as ideas teñen unha importante función, as 

citas son numerosísimas e entre elas están tamén presentes estas mulleres, pois 

Otero parece ter certa simpatía progresista polas «mulleres sabias». 

Destacan especialmente as literatas, empezando pola mítica Safo e 

sobresaíndo as románticas George Sand e Madame de Stael, xunto á nórdica 

249 



Selma Lagerlov. De tódolos xeitos, a cita máis repetida é a de Santa Teresa, que 

aparece aludida tamén a través da obra da inglesa Gabriela Cunninghame 

Graham. As mencións devanditas fálannos dunha veta profeminina do autor, da 

súa estirpe romántica, a súa vocación xeográfica e o seu interese pola literatura 

místico-relixiosa. 

CONCLUSIÓN 

Como remate podemos dicir que nesta odisea, como lle chamou Carballo 

Calero, Adrián deixa !taca e a Penélope, pasa pola mala experiencia de Circe, 

a muller castelá, e entretense na pracenteira illa de Calipso da muller cosmo

polita, para acabar regresando á súa Penélope: Galicia. 

Na obra, pois, está latente toda a ambivalencia da concepción tradicional 

da mullere o Adrián de Arredor de sí podería dicir, como Rubén Darío, pero 

sen o matiz transgresor de Rubén: «mi esposa es de mi tierra; mi querida, de 

París"9
• Adrián renegada súa amante, para volverá chamada telúrica da nai , 

sagrada como a da esposa. 

